
Ishvarapratipattiprakasha

ఈశ్వరప్రతిపత్తిప్రకాశః 

ఈశ్వరప్రతిపత్తిప్రకాశః   శ్రీమధుసూదనసరస్వతీప్రణీతః 
సంస్కృతగ్రన్థప్రకాశనకార్యాధ్యక్షేణ    మహామహోపాధ్యాయేన
త. గణపతిశాస్త్రిణా  సంశోధితః ।
అన్తర్యామీ సమస్తేశో వాదివిప్రతిపత్తిభిః  ।
యః క్రీడతి  పరానన్దస్తం   వన్దే నన్దనన్దనమ్   ॥
అథ కీదృశస్తా వాదివిప్రతిపత్తయః  ? ఉచ్యన్తే—
బార్హస్పత్యాస్తావద్  దేహమాత్రాత్మవాదినః  పారలౌకికకర్మతత్ఫలవిముఖాః
సుఖాయ తాదాత్వికాయ భోజనాచ్ఛాదనాదిభిర్దృష్టైరేవోపాయైః    ప్రయతమానా
నానావిధశ్రుతిస్మృతిపురాణానుమానాదిప్రమాణప్రతిపాదితమపి    పరమేశ్వరం
ప్రత్యక్షాతిరిక్తప్రమాణానభ్యుపగమేన   జడీకృతాన్తఃకరణా మరణాన్తమేవ
మోక్షం మన్యమానా దుర్దైవవైభవేనైవ    దుర్వినీతా నోరరీకుర్వతే ।
బుద్ధమతానుసారిణస్తు  బుద్ధదేవప్రామాణ్యా   అపి న దేహమాత్రమ్  ఆత్మానమ్
ఉపయన్తి, కిన్తు ప్రత్యక్షాతిరిక్తమ్  అనుమానమ్ అభ్యుపగచ్ఛన్తః
ప్రతిక్షణవినాశినం  దేహాదివ్యతిరిక్తం విజ్ఞానస్కన్ధమ్   ఆత్మానమ్ అభ్యుపేత్య
బన్ధమోక్షాదివ్యవస్థామ్   ఆస్థాయ  పారలౌకికమపి కిఞ్చిత్ క్రియాకలాపమ్
అవైదికమేవ  సేవమానాః సర్వజ్ఞవిజ్ఞానసన్తానరూపమ్   ఈశ్వరమ్ అఖిలస్య
భౌతికస్యాభ్యుపగచ్ఛన్తి । దిగమ్బరాస్తు దేహాదివ్యతిరిక్తం దేహమాత్రపరిమాణమ్
నియతావయవమ్ అవినాశినమ్ ఆత్మానమ్ అభ్యుపగచ్ఛన్తః సప్తభఙ్గీనయం   నామ
న్యాయమ్ అవతారయన్తః క్షణభఙ్గవాదమ్  అనఙ్గీకృత్య  స్థిరమ్  అర్హన్తమ్ 
ఈశ్వరమ్ ఉపయన్తి—స్యాదస్తి,స్యాన్నాస్తి,స్యాదస్తి చ నాస్తి చ,
స్యాదవక్తవ్యః,స్యాదస్తి చావ్యక్తవ్యశ్చ ,స్యాన్నాస్తి చావ్యక్తవ్యశ్చ ,
స్యాదస్తి చ నాస్తి చావక్తవ్యశ్చేతి ।
స్యాచ్ఛబ్దోఽయమ్  అప్యర్థే నిపాతః । తేన చ సర్వేషామ్ అనైకాన్తికత్వమ్
ఆదర్శితమ్ । తథా చాయమర్థః  । సదేవ సర్వమితి సాఙ్ఖ్యాః ,అసదేవ్

సర్వమితి మాధ్యమికాః, సదసదేవ సర్వమితి తార్కికాః,అనిర్వచనీయమేవ
సర్వమ్ ఇత్యౌపనిషదాః । అనిర్వచనీయత్వం చ సద్విలక్షణత్వే సతి
అసద్విలక్షణత్వే సతి సదసద్విలక్షణత్వమ్ । తేన సదపి,అసదపి,
సదసదపి,అనిర్వచనీయమపీతి ప్రత్యేకం  చత్వారో భఙ్గాః ,
సదపి సద్విలక్షణమపి,అసదపి అసద్విలక్షణపి, సదసదపి
సదసద్విలక్షణమపీత్యనిర్వచనీయతాసముచ్చయేన త్రయో  భఙ్గా ఇతి మిలిత్వా
సప్తభఙ్గీనయ  ఏవం ధర్మాన్తరేఽపియోజ్యః । తథాచ న క్షణికత్వసిద్ధిః
సర్వేషాం పదార్థానాం  సప్తరూపతయా అనుభవాదిత్యభిప్రాయః  ।
మాధ్యమికాస్తు సప్తభఙ్గీనయన్యాయస్య  శూన్యతాపర్యవసాయిత్వాత్
సర్వానిర్వచనీయత్వేన శూన్యమేవేశ్వర ఇతి సర్వప్రమాణాపలాపేనైవ 
ప్రగల్భమానాః  పరికల్పయన్తి ।
ఏవం సర్వేఽపి నాస్తికా వేదప్రమాణశూన్యతయా యత్కిఞ్చిజ్జల్పన్తి   ।
ఆస్తికాస్తు సర్వేఽపి వేదప్రామాణ్యమ్  అవ్యాహతం మన్యమానా దేహాదివ్యతిరిక్తమ్
ఆత్మానం
నిత్యం విభుమ్ ఉపగచ్ఛన్తి । పరన్తు పరమేశ్వరే కేచన విప్రతిపద్యన్తే  ।
తథాహి —–

పాతఞ్జలా  మన్యన్తే “క్లేశకర్మవిపాకాశయైరపరామృష్టః  
పురుషవిశేష ఈశ్వరః” (పాత।౧।౨౪) ఇతి ।
అవిద్యాస్మితారాగద్వేషాభినివేశాః పఞ్చ క్లేశాః  । క్లేశమూలః  కర్మాశయో
దృష్టాదృష్టవేదనీయః   । విపాకో జాత్యాయుర్భోగాః । ఆశయో వాసనా । ఏతైః
సంసారీ పురుషో వివేకాభావేన పరామృశ్యత ఇవ జలప్రతిబిమ్బితచన్ద్ర 
ఇవ జలకమ్పాదిభిః ।యస్తు సర్వజ్ఞత్వాత్  తైర్న  పరామృశ్యతే,
స పురుషవిశేషః శుద్ధజ్ఞానస్వరూపః   సర్వవ్యాపకో నిత్యశ్చ
పరమేశ్వర ఇతి । ప్రమాణం  చానుమానమ్ ఆహుః —- ”తత్ర
నిరతిశయం సర్వజ్ఞబీజమ్ “ (పాత। ౧।౨౫) ఇతి ।
సర్వజ్ఞశబ్దో  భావప్రధానః  ”ద్వ్యేకయోరి”తివత్
। తథా చ విజ్ఞానైశ్వర్యతారతమ్యం   క్వచిద్ విశ్రాన్తమ్ 
అణుత్వమహద్భావేనోత్కృష్యమాణత్వాత్ పరిమాణతారతమ్యవద్ ఇత్యనుమానం
సూచితమ్ ।
తథా చ ఏకవిషయవద్ ద్వివిషయత్రివిషయత్వాదినోత్కృష్యమాణం  జ్ఞానం  యత్ర

సర్వవిషయత్వేనోత్కృష్యతే స సర్వజ్ఞః , సర్వవిషయైశ్వర్యయోగాచ్చ
సర్వేశ్వరః సిద్ధ ఇతి ।
వైశేషికాస్తు  జన్యమాత్రకర్తృత్వేన   పరమేశ్వరమ్ అనుమిమతే । తథా
హి—-ఘటాదీనాం జన్యానాం కులాలాదయః కర్తారో జనకా దృష్టా
ఇతి క్షిత్యాదేరపి సావయవస్య జన్యస్య కేనచిత్ కర్త్రా భవితవ్యమ్
। కర్తా చోపాదానగోచరాపరోక్షజ్ఞానచికీర్షాకృతిమాన్   । న చ
క్షిత్యాద్ద్యుపదానపరమాణ్వాదిగోచరాపరోక్షజ్ఞానవాన్   సంసారీ భవతి ।
తస్మాద్ నిత్యజ్ఞానచికీర్షాకృతిమాన్   సర్వజ్ఞః  పరమేశ్వరః సిద్ధ ఇతి ।
తథా చ క్షితిః సకర్తృకా కార్యత్వాద్ ఘటవద్ ఇత్యనుమానం సూచితమ్ ।
నైయాయికాస్తు  సర్వకర్మఫలదాయిత్వేనేశ్వరమ్ అనుమిమతే । తథా
చాహుః—-”ఈశ్వరః కారణం పురుషకర్మాఫల్యదర్శనాత్”
(న్యాయ। ౪।౩।౧౯) ఇతి । సర్వమచేతనం చేతనాధిష్ఠితం  సత్
ప్రవర్తతే   । ధర్మాధర్మాఖ్యం కర్మాచేతనం యేన చైతన్యేనాధిష్ఠితం 
సత్ స్వఫలదానాయ ప్రవర్తతే , స సర్వజ్ఞః  పరమేశ్వర ఇతి । ఇదం చ
సూత్రమ్  ఈశ్వరోపాదానత్వే పూర్వపక్షభూతమపి తన్నిమిత్తత్వే సిద్ధాన్త   ఏవేతి
ద్యోతకభూతయః ।
ఏవం పశుపతిరేవ పాశుపతాగమసిద్ధః  పరమేశ్వర ఇతి పాశుపతాః ।
చతుర్వ్యూహాత్మకో విష్ణురేవేతి  పాఞ్చరాత్రికాః  ।
హిరణ్యగర్భ ఏవ పరమేశ్వరః, స ఏవ విష్ణశివాదిరూపతామపి  గృహ్ణాతీతి
హైరణ్యగర్భాః  ।
వేదాన్తవేద్యః సచ్చిదానన్దరూపః  సర్వజ్ఞః  సర్వశక్తః  సర్వజగదుపాదానం
నిమిత్తం చ పరమాత్మైవ  పరమేశ్వర ఇతి బ్రహ్మవాదినః  ।
అత్రాహుః  సాఙ్ఖ్యాః —–సంసారిపురుషవిలక్షణే పరమేశ్వరే కిం
ప్రమాణం ? న తావత్ పాతఞ్జలోక్తమ్  అనుమానమ్,అప్రయోజకత్వాత్  ।యథా హి
పరిమాణతారతమ్యం నైకత్రైవ   విశ్రాన్తం  , కిన్త్వణుత్వం పరమాణుషు మహత్త్వం
చ పరమమహత్సు కాలాకాశాదిష్వితి తార్కికమతం దృష్టాన్తీకృతం  , తథా
చ దార్ష్టాన్తికేఽపి   అల్పవిషయత్వవిశ్రాన్తిర్వక్తవ్యా    । తదనభ్యుపగమే
చ పరిమాణతారతమ్యం కథం దృష్టాన్తః   । ఏవఞ్చాల్పత్వవిశ్రాన్తి 
రేకవిషయత్వేన బహుత్వవిశ్రాన్తిశ్చ   పరార్ధవిషయత్వేనేతి  న

సర్వజ్ఞసిద్ధిః   । సఙ్ఖ్యాతారతమ్యే  వ్యభిచారాచ్చ ।
నాపి వైశేషికోక్తం  జగత్కర్తృత్వానుమానం,వ్యాప్యత్వాసిద్ధేః  । న
హి జన్యత్వేన జన్యత్వం కర్తృత్వేన కర్తృత్వమితి వ్యాప్తిరస్తి ,
జన్యత్వేన జన్యత్వే జనకత్వేన జనకత్వాద్ అవిశేషాద్ । అన్యథా
(న ?) జన్యమాత్రే సమ్ప్రదానాదేరప్యనుమానం స్యాత్ క్వచిత్
దర్శనాత్ । న చైకస్య  కర్తృత్వం సిధ్యతి విచిత్రప్రాసాదాదౌ 
బహుకర్తృత్వదర్శనాత్, చతుర్దశభువనరచనాయా  అప్యతివిచిత్రత్వాత్  ।
అకారణపారిమాణ్డల్యాదిజ్ఞానే   చ మానాభావాద్ న జ్ఞానస్య  సర్వవిషయత్వసిద్ధిః
। నిత్యత్వేన సర్వవిషయత్వం విషయతయా సఙ్కోచకాభావాత్; జన్యం హి
కారణవిశేషవశాత్ సఙ్కుచితవిషయం భవతీతి చేన్న,అనిత్యత్వేన
క్వాపి సర్వవిషయత్వదర్శనాద్ అనిత్యస్యాపియోగిజ్ఞానస్య  (ప్రయోమి
?)తి జ్ఞానస్య  చ సర్వవిషయత్వాచ్చ । నిత్యత్వే కిం మానం
? శరీరేణానవచ్ఛేదాత్, శరీరావచ్ఛేదేన హి జ్ఞానమ్  ఉత్పద్యతే,
పరమేశ్వరస్య చ నాస్తి శరీరం ధర్మాధర్మశూన్యత్వాదితి చేద్,
న తావద్ అసిద్ధం ,సాక్షాత్ ప్రయత్నాధిష్ఠేయం   హి శరీరమ్ ఉచ్యతే,
పరమేశ్వరస్య చ సాక్షాత్ ప్రయత్నాధిష్ఠేయాః   పరమాణవః । అతః
పరమాణుశరీరత్వమ్ ఈశ్వరస్య యుక్తమ్ । ఇదమేవాఙ్గీకృతమ్  ఉదయనాచార్యైః
టీకాప్రథమశ్లోకవ్యాఖ్యానే   । ఆకాశో వా తస్య శరీరమ్ “ఆకాశశరీరం
బ్రహ్మే ”తి శ్రుతేః  । తథా చ తస్యాపి శరీ(ర?రి)త్వసమ్భవాద్
జ్ఞానత్వేన  జన్యత్వమితి వ్యాప్తిర్న భఞ్జనీయా  । ఏతేన శరీరాజన్యత్వేన
క్షిత్యాదేః కర్త్రజన్యత్వమితి  మీమాంసకమతమపి ప్రత్యాఖ్యాతం , క్షిత్యాదేః
తచ్ఛరీరపరమాణుజన్యత్వాత్ । తథా చ అనిత్యజ్ఞానవాన్  సర్వజ్ఞకల్పః
సిద్ధః , క(శ్చి)దేవ పరమేశ్వరత్వేన వ్యవహ్రియతే , స చ
ప్రతికల్పం  భిద్యతే, తత్పరతయైవ  సర్వే శ్రుతిస్మృతివాదా యోజయితవ్యా
ఇతి నిర్వివేకతయా సాఙ్ఖ్యైరుక్తమ్  ।
అత్రోచ్యతే  బ్రహ్మవాదిభిః ——అనుమానాదీశ్వరసిద్ధిర్నాస్తీతి  యదుక్తం,
తత్ తథైవ  తస్య స్వాతన్త్ర్యేణాతీన్ద్రియార్థాసాధకత్వాత్    । పరన్తు వేదాన్తాత్
సిద్ధిః  । “యోబ్రహ్మాణం  విదధాతి పూర్వం యో వై వేదాంశ్చ ప్రహిణోతి
తస్మై  ।” “తం హ దేవమాత్మబుద్ధిప్రకాశం   ముముక్షుర్వై
శరణమహం ప్రపద్యే  ॥”

”యః సర్వజ్ఞః  సర్వవిద్ యస్య జ్ఞానమయం  తపః ।
తస్మాదేతద్ బ్రహ్మ  నామ రూపమన్నం చ జాయతే ॥”

”న తస్య కర్తా కరణం చ విద్యతే
న తత్సమశ్చాభ్యధికశ్చ దృశ్యతే ।

పరాస్య శక్తిర్వివిధైవ   శ్రూయతే
స్వాభావికీ జ్ఞానబలక్రియా   చ ॥”

“విజ్ఞానమానన్దం   బ్రహ్మ  ।”
ఇత్యాద్యాః శ్రుతయః  సర్వజ్ఞసర్వశక్తిప్రమానన్దరూపం   
హిరణ్యగర్భాదిసకలసిద్ధికారణం  పరమేశ్వరం ప్రతిపాదయన్తి  సహస్రశః
। న చైతాసామ్  అన్యపరత్వం సమ్భవతి, ఉపక్రమాదిషడ్విధలిఙ్గానాం 
పరమేశ్వర ఏవోపలమ్భాత్ । న చ కార్య ఏవార్థే వేదస్య ప్రామాణ్యం  సిద్ధమితి
వాచ్యమ్ । కార్యపరత్వస్య ప్రామాణ్యాప్రయోకత్వాత్  , “చైత్యం  వన్దేత
స్వర్గకామ ” ఇత్యాదినాస్తికవాక్యస్యాపి ప్రామాణ్యప్రసఙ్గాత్    । తత్ర చ
దుష్టకరణత్వేనైవాప్రామాణ్యే    ప్రామాణ్యమ్  అదుష్టకరణ్త్వేనైవేతి   కార్యపరత్వమ్
అప్రయోజకమ్  । తస్మాత్ ప్రయోజనవదబాధితాజ్ఞాతజ్ఞాపకత్వమేవ    ప్రామాణ్యం  న
కార్యపరత్వం చేతి విస్తృతమన్యత్ర ।
ఏవం సిద్ధే పరమేశ్వరే తద్విశేషనిరూపణం క్రియతే  । తత్ర పఞ్చధా
విష్ణురితి  ముక్తాఫలకారాః । తథాహి—–సాకారనిరాకారభేదేన ప్రథమం
ద్విధా । తత్ర నిరాకార ఏకరూప ఏవ ।సాకారశ్చతుర్ధా —–పురుషో
బ్రహ్మా  విష్ణుర్మహేశ్వరశ్చేతి  । ఏవమేవ శివతన్త్రే వ్యక్తమ్  —–

“బ్రహ్మా  విష్ణుర్మహాదేవ  ఈశ్వరశ్చ సదాశివః ।” ఇతి ।
తత్ర సదాశివో నిరాకారశ్చేతి నిరుపాధిచైతన్యస్వరూపః  సిద్ధ ఏకః పురుషః
।ఈశ్వరశ్చేతి గుణత్రయావచ్ఛిన్నమాయోపాధిరేకః , రజోగుణావచ్ఛిన్నో
బ్రహ్మా , సత్త్వగుణావచ్ఛిన్నో విష్ణుః , తమోగుణావఛిన్నో రుద్ర ఇతి ।
నృసింహతాపనీయే తు చతుర్ధా విభాగ ఉక్తః——“ఓతోఽనుజ్ఞాతా
అనుజ్ఞావికల్పః ” ఇతి । తత్ర పఞ్చీకృతమహాభూతాభిమానీ
విరాట్ తదన్తర్యామీ పరమాత్మా ఓతః స్థూల  ఉచ్యతే, స ఏవానిరుద్ధః
। ఏవమపఞ్చీకృతమహాభూతాభిమానీ జీవో హిరణ్యగర్భః,
తదన్తర్యామీ అనుజ్ఞాతా  పరమాత్మా సూక్ష్మ ఉచ్యతే; స ఏవ ప్రద్యుమ్నః  ।

గుణత్రయావచ్ఛిన్నమాయోపాధిరవ్యాకృతరూపః  సర్వబీజమ్ అనుజ్ఞోచ్యతే ; స
ఏవ సఙ్కర్షణః  । అయమేవ పురుష ఈశ్వరశ్చ ప్రాగుక్తః  । ఏతస్యైవ  భేదా
బ్రహ్మవిష్ణుమహేశ్వరాః  , త్రిగుణావచ్ఛిన్న  ఏకైకగుణావచ్ఛిన్నస్యాన్తర్భావాత్
। అత ఏవ పృథఙ్ నోక్తాః । సర్వోపాధివినిర్ముక్తస్త్వవికల్పో  వాసుదేవః
పరమాత్మా మోక్షావలమ్బనమ్ । స ఏవ సదాశివో నిరాకారశ్చ । ఏతేషాం
చతుర్ణాం  జాగ్రత్స్వప్నసుషుప్తతురీయభేదేన  షోడశావస్థా భవన్తి ।
తథాహి——చక్షురాదికరణవృత్త్యా స్థూలవిషయపరిజ్ఞానం 
జాగ్రజ్జాగరణం  ,బాహ్యకరణవ్యాపారశూన్యమనో
వృత్త్యావిద్యావృత్త్యా వా జాయమానం స్మరణవిభ్రమాది
జాగ్రత్స్వప్నః ,బాహ్యాన్తర్విషయానుభవస్తబ్ధభావమ్  అన్తరేణ
కేవలస్యైవావస్థానం   స్తబ్ధీభావాపరపర్యాయం   జాగ్రత్సుషుప్తిః ,
బాహ్యాన్తర్విషయానుభవస్తబ్ధీభావవ్యతిరేకేణ  పుణ్యపఞ్జపరిపాకాదజ్ఞస్యాపి 
సాక్షిమాత్రానుభవో  గురూపదేశాత్ త్వమ్పదలక్ష్యశుద్ధసాక్షిమాత్రానుభవో   వా
జాగరణంతురీయమితి చతుర్విధం జాగరణమ్ ।
తథా స్వప్నేఽపి దేవతాదిప్రసాదాద్  యన్త్రాదిప్రాప్తిః    స్వప్నజాగరణం
స్వాప్నైరేవేన్ద్రియైః    స్వప్నే రూపాద్యనుభవో వా, స్వప్నేఽపి స్వప్నోఽయం మయా
దృష్ట ఇత్యనుభవః స్వాప్నమనసైవ  స్మరణాదికం వా స్వప్నస్వప్నః,
స్వప్నేఽపి స్తబ్ధీభావరూపా  ప్రబోధే  వక్తుమశక్యా కాచిద్ వృత్తిః
స్వప్నసుషుప్తిః, ఏవం స్వప్నేఽపి పుణ్యపుఞ్జపరిపాకాద్వా  తత్రత్యాచార్యోపదేశాద్
వా అహమేవ సర్వోఽస్మీతి వేదార్థానుభవః  స్వప్నతురీయమితి చతుర్విధః
స్వప్నః ।
ఏవం సర్వబాహ్యాన్తఃకరణవృత్తిశూన్యా జ్ఞానమాత్రశేషాపి   సుషుప్త్యవస్థా
జ్ఞానస్య  గుణత్రయభేదాభ్యా (సాత్) సత్త్వమాత్రవృత్తిమతీ   భవతి సుఖమ్ అహమ్
అస్వాప్సమితి పరామర్శజనికా,సా సుషుప్తిజాగరణమ్ । ఏవం రజోమాత్రవృత్తిమతీ 
దుఃఖమ్ అహమ్ అస్వాప్సమితి పరామర్శహేతుః సా సుషుప్తిస్వప్నః, తథా
తమోమాత్రవృత్తిమతీ   గాఢమూఢోఽహమ్ ఆసమితి పరామర్శకారణమ్ సా
సుషుప్తిసుషుప్తిః, ఏతాదృశసర్వవృత్తిశూన్యా తు సాక్షిచిన్మాత్రరూపా
సా సుషుప్తితురీయమితి చతుర్విధా సుషుప్తిః । సర్వావస్థాత్రయం   పరిత్యజ్య
తురీయావస్థైవాదేయా  వాసుదేవపర్యవసాయినీ ।
ఏతాస్తిస్రోఽవస్థాః   అజ్ఞవిజ్ఞసాధారణ్యః   ।తురీయావస్థా తు విజ్ఞస్యైవ   ।సాపి

చతుర్విధా సర్వవ్యష్టీనాం  సమష్ట్యనతిరేకాదాత్మానం  సర్వస్థూలసమష్టిరూపం 
విరాజం బ్రహ్మాణ్డమయవిగ్రహం    జ్ఞాత్వా  సర్వస్థూలాభిమానిజీవచైతన్యస్య 
తదన్తర్యామ్యనిరుద్ధచైతన్యేనాభేదజ్ఞానం    తురీయజాగరణమ్ । ఏవం
సర్వస్థూలానాం  తత్కారణభూతసూక్ష్మానతరేకాదపఞ్చీకృతమహాభూతవిగ్రహం
హిరణ్యగర్భమ్ ఆత్మానం జ్ఞాత్వా  తదభిమానిజీవచైతన్యస్య
తదన్తర్యామిప్రద్యుమ్నచైతన్యేనాభేదజ్ఞానం    తురీయస్వప్నః ।
ఏవం స్థూలసూక్ష్మయోః  కారణానతిరేకాత్ సర్వకారణమ్ అవ్యాకృతమ్
అజ్ఞానమాత్రోపాధిమ్   ఆత్మానం జ్ఞాత్వా  తత్ప్రతిబిమ్బితజీవచైతన్యస్య
బిమ్బభూతాన్తర్యామిసఙ్కర్షణచైతన్యేనాభేదజ్ఞానం    తురీయసుషుప్తిః ।
జడస్య సర్వస్య కల్పితత్వేనాధిష్ఠానచైతన్యానతిరేకాత్   సర్వోపాధిశూన్యం
త్వమ్పదలక్ష్యమ్ ఆత్మానం జ్ఞాత్వా  అద్వితీయశుద్ధచైతన్యేన   పూర్ణేన
సహాభేదపరిజ్ఞానాత్  తద్రూపేణైవావస్థాం    తురీయతురీయమ్ ।
ఏతా ఏవౌతానుజ్ఞాత్రనుజ్ఞావికల్పాఖ్యాః    స్థూలసూక్ష్మబీజసాక్షిభూతా
అకారోకారమకారోఙ్కారవాచ్యా అనిరుద్ధప్రద్యుమ్నసఙ్కర్షణవాసుదేవరూపేణ  
పర్యవస్యన్తి చతస్రోఽవస్థాః   । అత్ర ప్రత్యేకం  మన్త్రాస్తన్న్యాసాదయశ్చ 
గురూపదేశాదవసేయాః కిమధికేన ॥
ఇతి శ్రీమధుసూదనసరస్వతీవిరచితః  ఈశ్వరప్రతిపత్తిప్రకాశః   సమాప్తః ।

